
V E N D I M 

PËR 

ORGANIZIMIN, FUNKSIONIMIN DHE RASTET E LIRIMIT TË ANËTARËVE TË KËSHILLIT 
KOMBËTAR PËR SHKENCËN DHE KËRKIMIN SHKENCOR (KKSHKSH) 

Në mbështetje të nenit 100 të Kushtetutës dhe të pikës 5, të nenit 10, të  ligjit nr.109/2024, 
“Për shkencën dhe kërkimin shkencor në Republikën e Shqipërisë”, me propozimin e ministrit 
të Arsimit dhe Sportit, Këshilli i Ministrave 

V E N D O S I: 

I. ORGANIZIMI DHE FUNKSIONIMI I KËSHILLIT KOMBËTAR PËR SHKENCËN DHE KËRKIMIN 
SHKENCOR 

1. Këshilli Kombëtar për Shkencën dhe Kërkimin Shkencor (në vijim, KKSHKSH) organizohet si 
organ këshillimor për politikat e shkencës dhe të kërkimit shkencor dhe ka në përbërje 19 
(nëntëmbëdhjetë) anëtarë. 

2. Anëtarët e KKSHKSH-së, përfaqësues të institucioneve të arsimit të lartë, caktohen nga 
Konferenca e Rektorëve. Anëtarët përfaqësues të Akademisë së Shkencave të Republikës së 
Shqipërisë caktohen nga kryesia e Akademisë së Shkencave të Republikës së Shqipërisë. 
Anëtarët përfaqësues të qendrave të transferimit të teknologjive bujqësore caktohen nga 
ministria përgjegjëse për bujqësinë dhe anëtarët përfaqësues të Agjencisë Kombëtare të 
Kërkimit Shkencor dhe Inovacionit dhe të Agjencisë së Inovacionit dhe Ekselencës caktohen 
nga vetë institucioni. 

3. Me qëllim realizimin e misionit të tij, pranë KKSHKSH-së mund të ngrihen komisione të 
përhershme apo të përkohshme me anëtarët e këtij këshilli, për studimin e çështjeve e të 
problematikave të veçanta, që lidhen me politikat e shkencës dhe të kërkimit shkencor. 

4. Veprimtaria e KKSHKSH-së mbështetet nga Agjencia Kombëtare e Kërkimit Shkencor dhe 
Inovacionit (AKKSHI), në cilësinë e sekretariatit teknik, e cila kryen detyrat e mëposhtme: 

a) Siguron mbështetjen teknike për zhvillimin e takimeve dhe përmbushjen e detyrave të 
lidhura me KKSHKSH-në; 

b) Organizon mbledhjet duke propozuar çështjet për diskutim, të përgatitura në bashkëpunim 
me anëtarë të tjerë dhe aktorë të rëndësishëm të shkencës dhe të kërkimit shkencor, sipas 
planit të miratuar apo kur ka kërkesë; 

c)  Mban procesverbalet e çdo mbledhjeje dhe ua dërgon për nënshkrim anëtarëve të Këshillit; 

ç)  Raporton periodikisht pranë KKSHKSH-së për realizimin e detyrave të përcaktuara në 
mbledhjet e mëparshme të tij; 

d) Realizon zbardhjen  e vendimeve që janë marrë në mbledhjet e KKSHKSH-së; 



dh) Kryen çdo detyrë tjetër të caktuar nga kryetari i KKSHKSH-së. 

5. Kryetari i KKSHKSH-së thërret mbledhjet dhe i drejton ato, cakton rendin e ditës, drejton 
diskutimet e bashkërendon punën e KKSHKSH-së. 

6. KKSHKSH-ja mblidhet jo më pak se 2 (dy) herë në vit, por, në varësi të zhvillimeve shkencore 
në Republikën e Shqipërisë, mund të mblidhet më shpesh, sipas përcaktimeve në rregulloren 
e brendshme. 

7. Mbledhja e KKSHKSH-së është e vlefshme kur në të marrin pjesë jo më pak se 2/3 e 
anëtarëve. Në mbledhje mund të marrin pjesë edhe persona të tjerë të ftuar, pa të drejtë vote. 

8. Vendimet merren me shumicën e votave të anëtarëve, që marrin pjesë në mbledhje. 

II. RASTET E LIRIMIT NGA DETYRA TË ANËTARËVE TË KËSHILLIT KOMBËTAR PËR SHKENCËN 
DHE KËRKIMIN SHKENCOR 

9. Anëtarët e KKSHKSH-së qëndrojnë në detyrë për sa kohë anëtari ushtron funksionin në 
institucionin që përfaqëson, me përjashtim të evidentimit të rasteve të lirimit nga detyra të 
anëtarit. Anëtari që zëvendëson anëtarin e liruar caktohet sipas përcaktimeve të pikës 2 të 
këtij vendimi. 

10. Anëtari i KKSHKSH-së lirohet nga detyra në rastet e mëposhtme: 

a) Kur deklarohet i paaftë për punë nga komisioni kompetent mjekësor, në bazë të 
legjislacionit në fuqi; 

b) Kur jep dorëheqjen; 

c) Kur largohet nga institucioni që përfaqëson; 

ç) Në rast se nuk merr pjesë në mbledhjet e KKSHKSH-së për më shumë se 2 (dy) mbledhje 
radhazi, pa shkaqe të justifikuara; 

d)  Në rast se, për arsye objektive, bëhet i pamundur realizimi i detyrës si anëtar në KKSHKSH. 

III. DISPOZITA TË FUNDIT 

11. Ngarkohen ministria përgjegjëse për çështjet e shkencës dhe të kërkimit shkencor, 
ministria përgjegjëse për ekonominë, kulturën dhe inovacionin, ministria përgjegjëse për 
infrastrukturën dhe ekonominë, ministria përgjegjëse për bujqësinë dhe zhvillimin rural, 
ministria përgjegjëse për shëndetësinë dhe mbrojtjen sociale, ministria përgjegjëse për 
mbrojtjen, Akademia e Shkencave e Republikës së Shqipërisë, Qendra e Transferimit të 
Teknologjive Bujqësore, Agjencia Kombëtare e Kërkimit Shkencor dhe Inovacionit dhe 
Agjencia e Inovacionit dhe Ekselencës për zbatimin e këtij vendimi. 

Ky vendim hyn në fuqi pas botimit në “Fletoren zyrtare”. 

K R Y E M I N I S T R I 



EDI RAMA 

Në mungesë dhe me porosi 

ZËVENDËSKRYEMINISTRI 

